
ᑲᒪᔨᒻᒪᕆᐅᑉ ᑐᓴᕐᑎᓯᒍᑎᖏᑦ ᓄᓇᓕᓕᒫᑦ ᑲᑎᒪᔨᖏᓐᓂᒃ 

ᓅᕕᒻᐱᕆ 24, 2025 – ᑰᒃᔪᐊᖅ 

• ᐅᓪᓛᑯᑦ, ᐱᕕᖃᓚᐅᕐᑐᕈᒪᕗᖓ ᐃᓘᓐᓇᖓᓂᒃ ᑕᑯᒍᑎᓂ ᐱᒻᒪᕆᐅᓗᐊᖕᖑᐊᓂᖏᓐᓂᒃ ᑲᒪᔨᒻᒪᕆᐅᑉ 
ᐊᓪᓚᕕᖓᑕ (DGO) ᐱᓇᓱᐊᖃᑎᖃᕈᑎᒋᖃᑦᑕᑕᖏᓐᓂᒃ ᐱᓇᓱᕝᕕᓂᒃ ᑎᓕᔭᐅᒪᒍᑎᓂᒃ ᑐᕌᒐᕐᓂᓗ 
ᑲᔪᓯᑎᑦᓯᒍᑎᒋᑦᓱᒋᑦ ᐃᓚᖃᕐᒥᑎᓪᓗᒋᑦ ᑲᔪᓯᑎᑦᓯᓂᕐᒥᒃ ᐳᕐᑐᓂᕐᓭᑦ ᑲᑎᖕᖓᔩᑦ (EC) ᓄᓇᓕᓕᒫᓪᓗ 
ᑲᑎᖕᖓᔨᖏᑦᑕ (RC) ᐱᓇᓱᐊᕐᑕᐅᓴᐅᑎᒋᖁᔭᖏᓐᓂᒃ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓄᐊᖓᔪᓄᑦ (KRG). 
ᐱᓇᓱᕝᕕᓂᑦ ᑐᑭᒧᐊᑦᑎᓯᔨᕗᑦ ᑐᑭᓯᓇᕐᑎᓯᒋᐊᓪᓚᒍᑎᓂᒃ ᓄᐃᑦᓯᓂᐊᕐᑐᑦ ᐱᓇᓱᐊᕐᑕᐅᓯᒪᔪᓂᒃ 
ᑐᓴᕐᑎᓯᒍᑎᒥᓂᒃ ᐅᓂᒃᑳᓕᕈᑎᒃ. 

 

• ᑲᒪᔨᒻᒪᕆᐅᑉ ᐊᓪᓚᕕᖓᑦ ᑲᔪᓯᐅᒐᕐᑐᖅ ᐱᓇᓱᐊᖃᑎᖃᑦᓯᐊᖏᓐᓇᓱᓂ ᑐᑭᒧᐊᑦᑎᓯᔨᓂᒃ 
ᓇᓪᓕᐅᑎᑦᑕᖏᓐᓇᓯᐊᕐᑐᑎᒍᓗ ᑐᑭᒧᐊᑦᑎᓯᔩᑦ ᑲᑎᒪᓕᑐᐊᕐᒪᑕ ᑐᑭᒧᐊᑦᑎᓯᔨᐅᕙᑦᓱᓂ ᐱᓇᓱᕝᕖᑦ 
ᐱᓂᐊᕐᓂᐅᓕᕐᑐᓂᒃ ᐊᑑᑎᔪᓂᒃ ᖃᐅᔨᒪᑎᑕᐅᖏᓐᓇᖁᑦᓱᒋᑦ ᐊᒻᒪᓗ ᑐᕌᒐᑦᑎᓂᒃ ᑎᓕᔭᐅᓯᒪᒍᑎᑦᑎᓂᓗ 
ᐱᔭᖃᕈᑎᒋᓂᐊᕐᑕᕗᓐᓂᒃ ᒪᓕᑦᓯᐊᖁᓗᑕ. 

 
• ᐅᖃᕐᑕᐅᓲᖑᒻᒪᑦ ᐃᒫᒃ ᐱᓇᓱᑦᑎᓂᒃ ᐱᓇᓱᑦᑎᙯᓐᓇᕈᑏᑦ ᐱᒻᒪᕆᐅᖃᑎᐅᓂᖏᑦ 

ᐱᒻᒪᕆᐅᓂᕐᓴᐅᓴᒻᒪᕆᖕᖏᑯᑎᒃ ᐱᓇᓱᑦᑎᓴᕐᓯᐅᕈᑎᓂᒃ.  ᑌᒪᖕᖓᑦ ᐱᒍᓐᓇᓯᒍᑎᒋᓂᐊᕐᑕᑎᓐᓂᒃ 
ᐱᓇᓱᑦᑎᕗᓐᓂᒃ ᐅᕙᑦᑎᓄᑦ ᐱᓇᓱᐊᕐᓂᒥᓂᒃ ᐊᔪᐃᓐᓇᕈᑎᓕᓐᓂᒃ ᐱᓇᓱᑦᑎᙯᓐᓇᕈᑎᒋᒐᔭᕐᑕᕗᓐᓂᒃ 
ᕿᓂᖏᓐᓇᓲᖑᔪᒍᑦ. 

 
• ᓇᑯᕐᓴᐳᖓ ᑐᖕᖓᓱᖁᔨᒋᐊᒥᒃ ᕚᓗᕆ ᓗᕝᕓᓐᒥᒃ ᓯᕗᓪᓕᐹᒥᒃ ᓄᓇᓕᓕᒫᑦ ᑲᑎᖕᖓᔨᖏᑦᑕ ᑲᑎᒪᓂᖓᓂ 

ᐁᓯᒪᒋᐅᕐᓂᖓᓄᑦ ᐱᓇᓱᑦᑐᓕᕆᓂᕐᒧᑦ ᐱᓇᓱᕝᕕᒥ (HR) ᑐᑭᒧᐊᑦᑎᓯᔨᐅᓂᕐᒥ ᐱᓇᓱᒐᕐᒥᓃᓕᕐᓱᓂ . 
ᑭᓇᐅᒻᒪᖔᑦ ᕚᓗᕆ ᑕᑯᓂᐊᕐᑕᓯ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥ ᐱᓇᓱᐊᕐᑕᐅᓯᒪᔪᓂᒃ ᑐᓴᕐᑎᓯᒍᑎᓂᒃ 
ᐅᓂᒃᑲᐅᓯᖃᓕᕐᐸᑦ, ᐱᓇᓱᐊᖃᑎᒌᑦᑐᑦ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥ ᑐᑭᒧᐊᑦᑎᓯᔨᖃᓕᕆᐊᒥᒃ 
ᐊᑌᓐᓇᓚᖓᔪᒥᒃ ᖁᕕᐊᓱᑦᑐᒪᕇᑦ ᐅᕙᒍᑦᑕᐅ ᐃᓘᓐᓇᑕ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂ ᖁᕕᐊᓱᒻᒥᒐᑦᑕ .  
ᓄᑖᓂᒃ ᐱᓇᓱᒐᕐᓂᒃ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥ ᐱᓇᓱᖃᑎᐅᓂᐊᕐᑐᓂᒃ ᐃᓚᒋᐊᕆᓚᖓᔪᒍᑦ ᑲᑎᕕᒃ 
ᓄᓇᓕᓕᒫᑦ ᑲᕙᒪᖓᑦ ᐱᕈᒋᐊᓪᓚᓯᒪᓕᕐᓂᖓᓄᑦ ᐊᕐᕌᒍᓂᕐ ᖄᖏᕐᑐᓂᑦ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥ ᑖᒃᑯᐊ 
ᓴᐳᑦᔨᒍᑎᒋᓚᖓᓗᒋᑦ ᑐᑭᒧᐊᑦᑎᓯᔨᕗᓐᓂᒃ ᐱᓇᓱᕝᕕᕗᓐᓂᒃ ᑲᒪᒋᔭᖃᕐᓂᖏᓐᓂᑦ. ᐱᒻᒪᕆᐅᕗᖅ 
ᐱᓇᓱᑦᑐᓕᕆᓂᕐᓄᑦ ᐱᓇᓱᑦᑎᕗᓐᓂᒃ ᓴᐳᑦᔨᓯᒪᒋᐊᖃᕐᓂᕗᑦ ᐱᓇᓱᐊᑦᓯᐊᓂᕐᓴᐅᓚᕿᓂᐊᕐᒪᑕ ᐱᓇᓱᑦᑎᕗᓐᓂᒃ 
ᐃᓘᓐᓇᖏᓐᓂᒃ ᑎᒥᐅᔪᒥ ᓴᐳᑦᔨᓯᒪᒍᑎᓂᒃ. 

 

• ᐱᓇᓱᑦᑏᑦ ᑲᑐᑦᔨᖃᑎᒌᓐᓂᖏᑦᑕ ᐊᖏᖃᑎᒌᒍᑎᖓ ᐅᓪᓗᒥ ᐊᑐᕐᑕᕗᑦ ᐃᓱᓕᕝᕕᖃᓛᕐᑐᖅ ᑏᓯᒻᐱᕆᒥ, 
ᕿᓚᓈᕈᑎᖃᕐᓱᑕᓗ ᐊᖏᖃᑎᒌᒐᓱᐊᕐᓂᐅᓚᖓᔪᓄᑦ ᐱᓇᓱᑦᑎᕗᓐᓄᑦ ᐊᑲᐅᔪᒥᒃ ᐊᖏᖃᑎᒌᒍᑎᑦᓴᓄᑦ, ᓈᒻᒪᑐᒥᒃ 
ᑮᓇᐅᔦᑦ ᑐᖕᖓᕕᖏᓐᓄᐊᖓᔪᓂᒃ ᐃᓘᓐᓇᑕᓗ ᐅᐱᒋᒍᓐᓇᓂᐊᕐᑕᕗᓐᓂᒃ .  ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥ 
ᑐᑭᒧᐊᑦᑎᓯᔨᑖᕐᖃᒥᕗᑦ ᖃᓄᐃᓘᖃᑎᖃᕐᓯᒪᓕᕇᕐᑐᖅ ᑲᒪᔨᒻᒪᕆᐅᑉ ᐊᓪᓚᕕᖓᓂᒃ ᑖᒃᑯᐊ 
ᐊᖏᖃᑎᒌᒐᓱᓐᓂᐅᓛᕐᑐᑦ ᐱᓪᓗᒋᑦ ᐊᒻᒪᓗ ᑲᑎᒪᑦᓯᓛᕐᓱᑕ ᐳᕐᑐᓂᕐᓴᓂᒃ ᑲᑎᖕᖓᔨᕗᓐᓂᒃ ᐋᕐᕿᓯᒪᐅᑎᑦᓴᓄᑦ 
ᐸᕐᓀᒍᑎᓕᐅᕐᓂᒧᑦ ᑲᑎᖕᖓᓂᐅᓛᕐᑐᒥ ᑏᓯᒻᐱᕆ 9-ᒥᑦ 11-ᒧᑦ ᐅᖄᒍᑎᖃᕐᓂᒧᑦ ᓄᑖᒥ 
ᐊᖏᖃᑎᒌᒍᑎᒦᒐᔭᕐᑐᓂᒃ ᖃᓄᖅ ᐳᕐᑐᓂᕐᓭᑦ ᑲᑎᖕᖓᔩᑦ ᑕᐅᑐᑦᑕᖃᕐᒪᖔᑕ.  

• ᑲᒪᔨᒻᒪᕆᐅᑉ ᐊᓪᓚᕕᖓ ᐳᕐᑐᓂᕐᓭᑦ ᑲᑎᖕᖓᔨᖏᓪᓗ ᐱᓇᓱᐊᖃᑦᑕᑐᑦ ᖁᕝᕙᑎᕆᓂᕐᒥᒃ ᐱᓇᓱᐊᕈᑦᔨᓂᕐᒥᓗ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓᓂ ᐱᓇᓱᑦᑎᓄᑦ ᐱᓇᓱᐊᕐᕕᐅᓯᐊᕐᑐᒥᒃ ᓲᓱᒋᔭᐅᑦᓯᐊᓇᕐᑐᒥᒃ ᐱᓇᓱᕝᕕᖃᕈᑎᓂᒃ . 
ᑲᒪᔨᒻᒪᕆᐅᑉ ᐊᓪᓚᕕᖓ, ᐱᓇᓱᖃᑎᒋᑦᓱᒋᑦ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᖓ, ᐊᑐᕐᑕᐅᑎᑦᓯᓛ ᕐᑐᖅ 
ᐸᕝᕕᓵᕆᓂᕐᒥᒃ ᐊᑐᕆᐊᖃᖕᖏᓂᕐᒥᒃ ᐊᒻᒪᓗ ᐅᖃᕈᑎᖃᕐᓂᒧᑦ ᐱᓇᓱᒍᓯᐅᒋᐊᓕᓐᓂᒃ ᐅᓇ ᐱᑦᔪᑎᐅᑎᓪᓗᒍ 
ᐱᓇᓱᑦᑎᓕᒫᑦ ᐱᓇᓱᒍᓐᓇᓂᐊᕐᒪᑕ ᐊᑦᑕᓇᕐᑐᑕᖃᖕᖏᑐᒥ ᓲᓱᒋᔭᐅᑦᓯᐊᓇᕐᑐᒥᓪᓗ ᐱᓇᓱᕝᕕᒦᓪᓗᑎᒃ . 
ᐱᑕᖃᕐᑎᓯᓛᕐᒥᔪᒍᑦ ᐃᓕᓐᓂᐊᑎᑦᓯᒍᑎᓂᒃ ᐅᓂᒃᑳᕈᑎᓂᒃ ᐱᓇᓱᒍᑎᑦᓴᓂᓪᓗ ᐊᑐᕐᑕᐅᓯᓛᕐᑐᓂᒃ ᐊᕐᕌᒍᒥ 
2026-ᒥ. 

 
• ᖁᕕᐊᒋᒻᒥᔭᕋ ᐅᖃᐅᓯᕆᒋᐊᖓᑦ ᓄᑖᒥᒃ ᐃᓂᕐᕋᔪᓕᕆᓂᕐᒥ ᑐᑭᒧᐊᑦᑎᓯᔨᖃᓚᖓᓕᕋᑦᑕ ᐱᒋᐊᕐᓗᓂ ᑏᓯᒻᐱᕆ 

1, 2025-ᒥ. ᑕᒪᓐᓇ ᐃᓚᒋᔭᐅᒻᒥᔪᖅ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐱᓇᓱᑦᑎᓯᓂᖓᓄᑦ 
ᖃᓄᐃᓘᕈᑎᑦᓴᖃᕐᓂᒧᑦ ᖃᖕᖓᑦᑕᔫᓄᐊᖓᔪᓂᒃ ᖃᐅᔨᒪᔨᒥᒃ ᐃᓂᕐᕋᔪᓕᕆᓂᕐᒥ ᐱᓇᓱᑦᑎᕗᓐᓂᒃ 
ᐃᑲᔪᕐᓯᒪᒍᑎᓄᒃ . ᓇᑯᕐᒦᑕᕋ ᐊᑭᓐ ᐊᑭᓐᑎᓕ ᒫᓐᓇᓯᐅᑎᒥᒃ ᑐᑭᒧᐊᑦᑎᓯᔨᐅᑦᓱᓂ ᓯᕗᓕᖃᑦᑕᓂᕆᓚᐅᕐᑕᖓᓄᑦ . 

 
• ᑕᒡᒐᓂ ᐅᑭᐊᒥ ᐊᖏᖃᑎᒌᓐᓂᒧᑦ ᐃᓚᐅᔪᓂᒃ ᐃᓕᓐᓂᐊᖃᑎᐅᔪᓕᒃ ᒥᑭᐅᓪ ᐃᓕᓐᓂᐊᕕᕐᔪᐊᒥ 

ᓇᐅᓕᒫᓄᐊᖓᔪᓄᑦ ᐊᐅᓚᑦᓯᓂᓕᕆᓂᕐᒥ ᓯᕗᓕᕐᓂᒥᒃ ᐃᓕᓐᓂᐊᑎᑦᓯᒍᑎᖏᓐᓂᒃ. ᐱᓇᓱᑦᑐᓕᕆᓂᕐᓄᑦ 
ᐱᓇᓱᑦᑎᕗᑦ ᐊᒻᒪᓗᑦᑕᐅᖅ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ   ᐃᓕᓐᓂᐊᑎᑦᓯᓂᕐᓄᑦ ᐃᓚᐅᕕᒋᒐᑦᓴᐅᓂᖏᑦ 
ᐊᑐᐃᓐᓇᐅᒍᓐᓇᓚᐅᕐᑐᓄᑦ ᑖᒃᑯᓄᖓ ᐃᓚᐅᖁᔨᓯᒪᓂᖏᓐᓄᑦ ᓇᑯᕐᒦᑕᒃᑲ. ᐃᓇᖐᕙᓪᓕᐊᓂᑦᓴᒧᑦ ᐸᕐᓀᒍᑎᓄᑦ 
ᐃᓚᒋᔭᐅᑎᓪᓗᒋᑦ, ᐱᑕᖃᕆᐊᓪᓚᑐᒍᑦ ᐊᖏᖃᑎᒌᓐᓂᒧᑦ ᐃᓚᐅᔪᓂᒃ ᑖᒃᑯᓂᖓ ᐃᓕᓐᓂᐊᑎᑦᓯᒍᑎᓂᒃ 2026-
ᒥ ᐃᓕᓐᓂᐊᓛᕈᒪᓂᕋᕐᓯᒪᔪᓂᒃ. ᐱᓇᓱᐊᖃᑎᖃᕐᒥᓱᑕ ᐱᓇᓱᑦᑐᓕᕆᓂᕐᓄᑦ ᐱᓇᓱᕝᕕᒥᒃ ᐊᓯᖏᓐᓂᒃ 
ᐱᒋᐅᕐᓴᓂᕐᒥ ᐊᖏᖃᑎᒌᓐᓂᒧᑦ ᐃᓚᐅᔪᖁᑎᑦᑕ ᐃᓘᓐᓇᖏᑦᑕᓗ ᐱᓇᓱᑦᑎᕗᑦᑕ 
ᐃᓕᓐᓂᐊᑎᑕᐅᒍᑎᒋᒍᓐᓇᕋᔭᕐᒥᔭᖏᓐᓂᒃ ᕿᒥᕐᕈᕈᑎᓂᒃ . 

 

• ᑲᒪᔨᒻᒪᕆᐅᑉ ᐊᓪᓚᕕᖓᑕ ᑮᓇᐅᔭᓕᕆᔨᒻᒪᕆᒥᒃ ᐱᓇᓱᐊᖃᑎᖃᓪᓚᕆᓐᓂᕆᓲᖓ 13-ᓂᒃ ᐱᓇᓱᕝᕕᓂᒃ 
ᑲᔪᓯᔪᖅ ᑎᓕᔭᐅᒪᒍᑎᓂᒃ ᐊᒻᒪᓗ ᑮᓇᐅᔦᑦ ᑐᕌᒐᖏᓐᓂᒃ ᕿᒥᕐᕈᓂᕐᒧᑦ, ᑕᒡᒐᓂᓗ ᑕᕐᕿᒥ ᑮᓇᐅᔦᑦ 
ᑐᕌᒐᖏᓐᓄᐊᖓᔪᓂᒃ ᐳᕐᑐᓂᕐᓴᓂᒃ ᑲᑎᖕᖓᔨᓂᒃ ᐱᓇᓱᑦᑎᒪᕆᖁᑎᕗᓐᓂᓗ ᐱᓇᓱᐊᖃᑎᖃᕇᕐᖃᒥᓚᐅᕐᓱᑕ. 
ᑏᓯᒻᐱᕆ 11-ᒥ ᑖᒃᑯᓂᖓᑐᐊ ᐱᑦᔪᑎᖃᕐᓗᑎᒃ ᓄᓇᓕᓕᒫᑦ ᑲᑎᖕᖓᔨᖏᑦ ᑖᒃᑯᐊ ᑮᓇᐅᔦᑦ ᑐᕌᒐᖏᑦ 
ᕿᒥᕐᕈᒋᐊᓪᓚᔭᐅᓂᖏᓐᓄᑦ ᐊᖏᕐᑕᐅᓂᖏᓐᓄᓗ ᑲᑎᖕᖓᓂᖃᓛᕐᑐᑦ.  

• ᑲᒪᔨᒻᒪᕆᐅᑉ ᐊᓪᓚᕕᖓ ᑯᐯᒃ ᑲᕙᒪᖓᓂᒃ ᖃᓄᐃᓘᖃᑎᒌᒍᑎᖃᖏᓐᓇᑐᖅ ᐊᖏᖃᑎᒌᓐᓂᓄᑦ 
ᐊᖏᖃᑎᒌᒐᓱᐊᕈᑎᓂᒃ ᐱᓇᓱᐊᕐᓂᐅᓚᖓᔪᑦ ᐱᑦᔪᑎᒋᑦᓱᒋᑦ. ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᐊᒻᒪᓗ ᒪᑭᕝᕕᒃ 
ᐅᑭᐊᖑᓚᐅᕐᑐᒥ ᑯᐯᒃ ᑲᕙᒪᖓᓄᑦ ᒪᓂᔨᒍᑎᒥᒃ ᑐᓂᔨᓚᐅᔪᒻᒪᑏᒃ ᐊᒻᒪᓗ ᓅᕕᒻᐱᕆ 2-ᒥ, ᒪᑭᕝᕕᒃ, ᑲᑎᕕᒃ 
ᓄᓇᓕᓕᒫᑦ ᑲᕙᒪᖓ ᑯᐯᒃ ᑲᕙᒪᖓᓗ ᐊᖏᖃᑎᒌᒍᑎᖃᓚᐅᔪᒻᒪᑕ ᑭᖑᓪᓕᐹᖏᓐᓄᑦ ᑲᑎᓐᓂᖏᑦᑕ 
ᐅᓄᕐᓂᖏᓐᓂᒃ $155.6M-ᓂᒃ ᐊᕐᕌᒍᓄ ᐱᖓᓲᔪᕐᑐᓄᑦ ᐃᓕᖓᔪᓂᒃ ᐱᒋᐊᕐᓗᑎᒃ ᐁᕆᓕ 01, 2026. 
ᑲᑎᕕᒃ ᓄᓇᓕᓕᒫᑦ ᑲᕙᒪᖓᑦ ᒪᑭᕝᕕᑯᓪᓗ ᐳᕐᑐᓂᕐᓴᖏᑦ ᑲᑎᖕᖓᔨᖏᑦ ᑏᓯᒻᐱᕆ 16-ᒥ ᑲᑎᖕᖓᓛᕐᑐᑦ 
ᐅᖃᓕᒪᒍᑎᖃᕐᓗᑎᒃ ᑖᑦᓱᒪ ᐱᓇᓱᒍᑎᑦᓴᐅᑉ ᓯᕗᓂᕐᒥ ᑲᔪᓯᑎᑕᐅᓂᑦᓴᖓᓂᒃ. 

 

• ᑲᒪᔨᒻᒪᕆᐅᑉ ᐊᓪᓚᕕᖓ ᐊᒻᒪᓗ ᐱᓇᓱᑦᑎᒪᕆᖓ ᐱᓂᐊᕐᓂᓕᕆᓂᕐᒥ/ᐳᕐᑐᓂᕐᓴᓄᑦ ᐊᔪᖀᒋᐊᕐᑎ 
ᑲᑎᖕᖓᓯᖃᑦᑕᖏᓐᓇᑑᒃ ᑯᐯᒃ ᑲᕙᒪᖓᓂᒃ ᑖᒃᑯᐊ ᑲᑎᕕᐅᑉ ᐱᖁᔭᖓᓂᒃ ᐋᕐᕿᒋᐊᕆᒍᑎᐅᒋᐊᓕᓐᓂᒃ 
ᐱᓇᓱᐊᕐᑕᐅᓴᐅᑎᒋᒋᐊᓕᓐᓂᒃ ᐱᑦᔪᑎᖃᕐᓱᑎᒃ ; ᐱᓗᐊᕐᑐᖅ ᓂᐅᕕᕐᓂᒧᐊᖓᔪᑦ ᐊᓯᑦᔨᓂᖏᑦ ᐊᒻᒪᓗ ᓄᓇᓕᓕᒫᑦ 
ᑲᑎᖕᖓᔨᖏᑦᑕ ᐊᑭᓕᕐᑕᐅᓂᖏᓐᓄᑦ.  ᑲᑎᒪᑦᓯᖃᒻᒥᓚᐅᕐᑐᒍᑦ ᐱᓇᓱᑦᑎᒪᕆᖏᓐᓂᒃ ᑐᕐᖃᑕᕐᕕᑯᓐᓂ MAMH, 
ᐱᓇᓱᖃᑎᒋᒋᐊᓪᓚᓱᒋᓗ ᑐᕐᖃᑕᕐᕕᐅᑉ ᑐᖓᓕᖓᓗ ᐱᓇᓱᑦᑎᓂᓪᓗ ᐊᖓᔪᕐᖄᒪᕆᖓᑦ MAMH-ᑯᓐᓂ, ᑖᓐᓇ 
ᖃᖕᒥᐅᒍᓐᓇᕕᓕᒫᖓᒍᑦ ᑯᐯᒃ ᐅᖃᕐᕕᒪᕆᖓᓂ ᑲᑎᒪᐅᑎᑦᓴᓅᕐᑕᐅᖁᑦᓱᒍ. ᑯᐯᒃ ᑲᕙᒪᖓ ᖃᐅᔨᒪᔪᖅ ᑕᒪᓐᓇ 
ᑲᑎᕕᒃ ᓄᓇᓕᓕᒫᑦ ᑲᕙᒪᖓᓄᑦ ᐱᓇᓱᐊᕐᑕᐅᓴᐅᑎᒋᒋᐊᖃᕐᑎᑕᐅᒻᒪᑦ, ᐊᒻᒪᓗ ᑯᐯᒃ ᑲᕙᒪᖓᑕ 
ᐱᓇᓱᑦᑎᒪᕆᖏᓐᓂᒃ ᑐᓴᐅᒪᖃᑎᒌᒍᑎᓂᒃ ᑖᓐᓇ ᑲᑎᒪᐅᑎᑦᓴᖅ ᓯᕗᒧᐊᒋᐊᕐᑎᓗᒍ ᐊᒻᒪᓗ 
ᒫᓐᓇᓯᐅᑎᐅᒐᔭᕐᑐᓂᒃ ᓄᓇᓕᓕᒫᑦ ᑲᑎᖕᖓᔨᖏᑦᑕ ᐊᑭᓕᕐᑕᐅᓂᑦᓴᖏᑦ ᐱᓪᓗᒋᑦ ᕿᒥᕐᕈᓂᕐᒥᒃ ᑲᔪᓯᓚᖓᑦᓱᑕ . 

• ᓱᖃᑦᓯᓂᓕᕆᓂᕐᒥ ᐱᓇᓱᕝᕕᒥ ᐱᓇᓱᑦᑎᕗᑦ ᐱᓇᓱᐊᕉᑕᕆᔪᑦ ᐊᑐᐃᓐᓇᕈᕐᑎᕈᑎᓂᒃ ᐅᑭᐅᕐᑕᑐᒥ ᐅᑭᐅᒥ 
ᐱᖕᖑᐊᓂᕐᔪᐊᖑᓛᕐᑐᒧᑦ ᐊᑑᑎᓛᕐᑐᒧᑦ ᒫᑦᔨ 8-11, 2026-ᒥ. ᑕᒡᒐᓂ ᓄᓇᓕᓕᒫᑦ ᑲᑎᖕᖓᔨᖏᑦᑕ 
ᑲᑎᒪᓂᖓᓂ, ᖃᕆᑕᐅᔦᑦ ᐱᑐᖃᑎᒌᑦᓯᒪᕕᖏᓐᓂ ᑐᓴᐅᒪᖃᑎᒌᒍᑎᓕᕆᔨᕗᑦ ᑲᒪᒋᔭᖃᓚᖓᔪᖅ ᓀᑦᑐᖑᐊᓂᒃ 
ᐊᑦᔨᓕᐅᕆᒍᑎᓂᒃ ᑲᑎᖕᖓᔩᑦ ᑐᓴᕈᒥᓇᕐᑐᓂᒃ ᐅᖃᐅᓯᑦᓯᐊᓂᒃ ᑲᔪᖏᕐᓭᒍᑎᓂᒃ ᐅᖄᑎᓪᓗᒋᑦ ᐃᑲᔪᕐᓯᓂᕐᒧ ᑦ 
ᖁᕕᐊᓱᒍᑎᖃᕐᕙᓛᓂᕐᒧᓗ ᓄᓇᕕᒻᒥᐅᓂᒃ ᐱᖕᖑᐊᑎᕗᓐᓂᒃ. 

 
• ᑲᒪᔨᒻᒪᕆᐅᑉ ᐊᓪᓚᕕᖓ ᐱᓇᓱᖃᑎᖃᑦᓯᐊᖏᓐᓇᑐᖅ ᐃᓕᒃᑯᑦ ᐊᔪᖀᒋᐊᕐᑎᒥᒃ, ᐊᑎᐊᓪ ᔮᓴᒥᒃ, ᐊᒻᒪᓗ ᕕᓕᑉ 

ᐳᐁᕖᓐᒥᒃ, ᑐᑭᒧᐊᑦᑎᓯᔨ MAMH-ᑯᓐᓂ, ᐋᕐᕿᓱᐃᒍᑎᓂᒃ ᐊᕐᕌᒎᒃ ᒪᕐᕉᒃ ᓈᓂᑕᒫᖅ 
ᑲᑎᖕᖓᓂᕆᖃᑦᑕᕋᔭᕐᓂᖏᓐᓂᒃ ᑐᑭᒧᐊᑦᑎᓯᔨᕗᑦ ᑯᐯᒃ ᑲᕙᒪᖓᓂᓗ ᐱᓇᓱᑦᑎᒪᕆᖏᑦ ᐱᔭᕐᓃᓕᐅᒍᑎᐅᔪᓂᒃ 
ᐊᒻᒪᓗ ᐱᓇᓱᒍᓯᑦᓯᐊᖑᓲᓂᒃ ᐅᖄᖃᑎᒌᒍᑎᖃᕐᓂᒧᑦ. ᓯᕗᓪᓕᐹᖓ ᑲᑎᖕᖓᓂᖅ ᐊᑑᑎᔪᕕᓂᖅ ᑯᐯᒃ ᓯᑎᒥ 
ᔫᓂ 13-ᖑᑎᓪᓗᒍ, ᐊᒻᒪᓗ ᑭᖑᓪᓕᖓ ᑲᑎᖕᖓᓂᕆᓛᕐᑕᕗᑦᑕ ᐊᕐᕌᒍ ᓄᑖᖅ ᐱᒋᐊᕐᖃᒥᐅᓂᖓᓂ 
ᐅᓪᓗᓴᓕᐅᕐᑕᐅᓯᒪᓕᕐᓱᓂ. ᑖᓐᓇ ᑲᑎᖕᖓᔨᐅᕕᖓ ᐊᕐᖁᑎᒋᒐᑦᓴᓯᐊᒻᒪᕆᐅᕗᖅ ᐱᑕᙯᓐᓇᑎᑦᓯᓂᕐᒧ ᑦ 
ᐱᕈᕐᑎᓯᓂᕐᒧᓗ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐊᒻᒪᓗ ᑯᐯᒃ ᑲᕙᒪᖓᑕ ᐱᓇᓱᑦᑎᒪᕆᖏᑦᑕ 
ᐱᓇᓱᐊᖃᑎᒌᓐᓂᕆᓲᖏᓐᓂᒃ. 

 

• ᑲᒪᔨᒻᒪᕆᐅᑉ ᐊᓪᓚᕕᖓ ᐃᓚᐅᕕᙯᓐᓇᖃᑦᑕᑐᖅ ᓄᓇᕕᒻᒥ ᖃᓄᐃᓘᕈᑎᑦᓴᓄᐊᖓᔪᓄᑦ ᐱᓇᓱᖃᑎᒌᒍᑎᓂᒃ 
ᐊᒻᒪᓗ ᓇᓪᓕᐅᑎᑦᑕᓯᐊᕐᑐᓂᒃ ᑲᑎᒪᑦᓯᕙᑦᓱᓂ ᒪᑭᕝᕕᑯᓐᓂᒃ, ᓄᓇᕕᒻᒥ ᐃᓪᓗᓕᕆᔨᕐᔪᐊᑯᓐᓂᒃ , ᐊᓯᖏᓐᓂᓗ 
ᐊᑦᔨᒌᖕᖏᑐᓂᒃ ᑲᑎᖕᖓᔨᐅᕕᓕᓐᓂᒃ ᑲᑎᓯᒋᐊᖃᓕᑐᐊᕋᒥ. 

 
• ᑲᒪᔨᒻᒪᕆᐅᑉ ᐊᓪᓚᕕᖓ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕᓗ ᑐᑭᒧᐊᑦᑎᓯᔨᖏᑦ ᐃᓚᐅᕕᖃᓚᐅᔪᕗᑦ ᐅᓪᓗᒥ 

ᐊᑑᑎᔪᓂᒃ ᖃᐅᔨᒐᓱᐊᕈᑎᓂᒃ ᐳᕕᕐᓂᑐᒥ ᐃᒥᕐᑕᕕᖓᓂ ᐱᓀᓗᑕᓕᕕᓂᐅᓚᐅᔪᑎᓪᓗᒋᑦ 
ᖃᓄᐃᓕᒋᐊᕈᑎᐅᔪᕕᓂᕐᓂᒃ ᐱᓇᓱᐊᕐᑕᐅᔪᕕᓂᕐᓂᓗ ᑐᓴᕐᑕᐅᑎᑦᓯᓂᕐᒧᑦ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ 
ᐱᓇᓱᐊᕐᑕᕕᓂᖏᓐᓂᒃ ᐃᑲᔪᕐᓯᒍᑎᒋᑦᓱᒋᑦ ᓄᓇᓕᒻᒥ ᑕᒡᒎᓇ ᐊᕐᓱᕈᕐᓇᑐᒃᑰᕈᑎᖃᕐᑎᓗᒋᑦ. ᐅᖃᓚᐅᔪᒻᒥᒐᒪ 
ᑭᖑᓪᓕᐹᒥ ᐊᖑᒻᒪᑎᑎᑦᓯᒋᐊᕈᑎᓂᒃ ᐅᖄᑦᓱᖓ ᓄᓇᓕᓕᒫᑦ ᑲᑎᖕᖓᔨᖏᓐᓄᑦ, ᐱᓇᓱᐊᖃᑎᐅᑦᓯᐊᖃᑦᑕᑐᒍᑦ 
ᑖᒃᑯᓂᖓ ᖃᐅᔨᒐᓱᐊᕈᑎᓂᒃ ᐊᒻᒪᓗ ᐱᐅᓯᒋᐊᕆᒍᑎᐅᒐᔭᕐᑐᓄᑦ ᐅᒃᑯᐃᖔᑦᓯᐊᓱᑕ ᓯᕗᒧᐊᕈᑎᓄᑦ ᖃᓄᖅ 
ᑎᒥᐅᔫᓗᑕ ᓄᓇᓕᓐᓂᒃ ᐃᑲᔪᕐᓯᒪᑦᓯᐊᓂᕐᓴᐅᒍᓐᓇᒪᖔᑦᑕ ᐅᐃᒪᓇᕐᑐᖃᓕᕐᑎᓗᒍ. ᕿᓚᓈᕈᑎᖃᕐᐳ ᒍᑦ 
ᑐᓴᕐᑎᓯᒍᑎᒋᓛᕐᑕᖓᓂᒃ ᑭᖑᓪᓕᐹᒥᒃ ᕿᒥᕐᕈᓂᕆᓛᕐᑕᕗᓐᓂᒃ ᑯᐯᒃ ᑲᕙᒪᖓᓄᑦ ᓄᐃᑕᐅᓯᒪᑦᓴᓕᑐᐊᕐᐸᑕ. 

 
• ᑲᒪᔨᒻᒪᕆᐅᑉ ᐊᓪᓚᕕᖓ ᕿᒥᕐᕈᒋᐊᓪᓚᖏᓐᓇᖃᑦᑕᑐᖅ ᐱᓇᓱᕝᕕᓕᒫᓂᒃ ᐱᓇᓱᑦᓯᐊᕈᓰᑦ ᐱᔭᕐᓃᓕᐅᒍᑏᓪᓗ 

ᐱᑕᖃᖕᖏᓗᐊᕈᑏᓪᓗ ᐱᓇᓱᐊᕐᑕᐅᒋᐊᓖᑦ ᑕᑯᒐᓱᑦᓱᒋᑦ ᐱᓇᓱᒍᑎᑦᓴᑕᖃᑦᓯᐊᖁᔨᒧᑦ ᐱᒍᑦᔨᐅᑏᓪᓗ 
ᐱᑕᖃᕐᑎᑕᐅᑦᓯᐊᖁᒧᑦ. ᓄᓇᓕᓕᒫᓂ ᑲᑎᖕᖓᔨᕗᑦ ᐅᕙᑦᑎᓂᒃ ᐆᒃᑐᕆᐊᓪᓚᖁᔨᖏᓐᓇᓲᑦ ᐱᐅᓯᒋᐊᕆᒍᑎᑦᓴᓂᒃ 
ᓇᕝᕚᕈᑎᑦᓴᓂᒃ , ᐱᓇᓱᖃᑎᒌᒍᑎᑦᓴᓂᒃ ᐱᓇᓱᐊᕐᕕᒥ ᐱᕈᕐᑎᓯᓂᕐᒥᓗ ᐱᓇᓱᖃᑎᖃᕈᑎᕗᓐᓂᒃ ᒪᑭᕝᕕᑯᓐᓂᒃ 
ᐊᓯᖏᓐᓂᓗ ᓄᓇᕕᒻᒥ ᖃᓄᐃᓘᕈᑎᓄᑦ ᐱᓇᓱᐊᖃᑎᑦᑎᓂᒃ. ᐱᔭᕇᕐᖃᒥᑦᑐᒍᑦ ᐱᓇᓱᕝᕕᒥ 
ᑐᓴᐅᒪᖃᑎᒌᓐᓂᓕᕆᓂᕐᒥ ᐊᒻᒪᓗ ᓇᐅᓕᒫᑦ ᐊᑦᑕᓇᕐᑐᒨᕇᒃᑯᑎᖏᓐᓂᒃ ᐱᓇᓱᕝᕕᕗᑦᑕ ᕿᒥᕐᕈᔭᐅᒍᑎᖏᓐᓂᒃ , 
ᐊᒻᒪᓗ ᐱᔭᕇᑉᐸᓕᐊᔭᖃᕐᒥᓱᑕ ᓄᓇᕕᒻᒥ ᐳᓖᓰᑦ ᐱᒍᑦᔨᐅᑎᖏᓐᓂᒃ (NPS) ᕿᒥᕐᕈᒋᐊᓪᓚᒍᑎᓂᒃ . 
ᑭᖑᓪᓕᐹᖓᑦ ᑐᓴᕐᑎᓯᒍᑎᖓ ᓄᓇᕕᒻᒥ ᐳᓖᓰᑦ ᐱᒍᑦᔨᐅᑎᖏᑦᑕ ᕿᒥᕐᕈᔭᐅᓂᖏᓐᓄᑦ ᓄᐃᑕᐅᓛᕐᑐᖅ 
ᑭᖑᓪᓕᒥ ᐋᕐᕿᓯᒪᐅᑎᑦᓴᓄᑦ ᐸᕐᓀᒍᑎᖃᕐᓂᒥᒃ ᑲᑎᖕᖓᓯᒍᑎᖃᓕᕐᒥᒍᑦᑕ ᓄᓇᓕᓕᒫᑦ ᑲᑎᖕᖓᔨᖏᓐᓂᒃ 
ᑏᓯᒻᐱᕆᒥ. ᑖᓐᓇ ᑐᓴᕐᑎᓯᒍᑎ ᓄᓇᓕᓕᒫᑦ ᑲᑎᖕᖓᔨᖏᓐᓄᑦ ᐋᑕᐅᓛᕐᑐᖅ ᑭᖑᓪᓕᒥ ᓄᓇᓕᓕᒫᑦ 
ᑲᑎᖕᖓᔨᖏᑦ ᑲᑎᒪᓕᕐᒥᐸᑕ ᕕᕗᐊᕆᒥ ᐅᕝᕙᓘᓐᓃᑦ ᐃᒻᒥᒍᑦ ᑲᑎᖕᖓᒍᑎᖃᕐᓗᑎᒃ ᑲᑎᒪᓕᕐᐸᑕ. 

 
• ᑲᒪᔨᒻᒪᕆᐅᑉ ᐊᓪᓚᕕᖓ ᖃᐅᔨᑎᑦᓯᓛᕐᑐᖅ ᒪᑭᕝᕕᑯᓐᓂᒃ ᓄᓇᕕᒻᒥ ᓇᐅᓕᒫᑦ ᐊᑦᑕᓇᕐᑐᒨᕇᒃᑯᑎᖏᓐᓄᑦ 

ᑲᑎᖕᖓᔩᑦ ᐱᓪᓗᒋᑦ ᑖᒃᑯᐊ ᑲᑎᒪᓂᖏᑦ ᑕᒪᒋᓐᓄᑦ ᑎᒥᐅᔫᓐᓄᑦ ᑐᑭᒧᐊᑦᑎᑕᐅᓲᖑᓂᑯᖏᓐᓄᑦ 
ᐅᖄᒍᑎᖃᕐᓂᓴᖏᓐᓄᑦ ᕿᒥᕐᕈᒋᐊᓪᓚᓂᑦᓴᖏᓐᓄᓗ ᓄᓇᕕᒻᒥ ᐳᓖᓰᑦ ᐱᒍᑦᔨᐅᑎᖏᓐᓂᒃ ᖃᐅᔨᓴᕈᑎᕕᓃᑦ 
ᑐᓴᕐᑎᓯᒍᑎᖏᓐᓂᒃ. 

• ᓇᑯᕐᒦᕈᒪᔭᕋ ᓄᓇᕕᒃ ᐳᓖᓰᑦ ᐱᒍᑦᔨᐅᑎᖏᑦᑕ ᐊᖓᔪᕐᖄᖓ ᔮᓐ-ᐱᐁᕐ ᓚᕉᔅ ᐱᓇᓱᑦᑎᐅᓂᕐᒥ 
ᓄᕐᖃᒪᕆᓛᓕᕐᓂᖓᓄᑦ. ᒫᑭ ᐃᒪᕐᓚᒃ, ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐊᖓᔪᕐᖄᖓ ᐅᖃᐅᓯᖃᓛᕐᑐᖅ ᓄᑖᒥᒃ 
ᒫᓐᓇᓯᐅᑎᐅᓗᓂ ᐊᖓᔪᕐᖄᖑᓚᖓᔪᒥᒃ ᑲᒪᒋᔭᖃᓛᕐᑐᒥᒃ ᓄᓇᕕᒃ ᐳᓖᓰᑦ ᐱᒍᑦᔨᐅᑎᖏᓐᓂᒃ ᖃᐅᔨᓴᕈᑎᖏᑦᑕ 
ᑲᔪᓯᑎᑕᐅᓂᖏᓐᓂᒃ , ᐊᐅᓚᒍᑎᕗᓐᓂᒃ ᐃᓘᓐᓈᒍᑦ ᑲᒪᒋᔭᖃᕐᓗᓂ, ᐊᒻᒪᓗᑦᑕᐅᖅ ᓄᑖᒥᒃ ᐳᓖᓰᑦ 
ᐊᖓᔪᕐᖄᕆᓛᕐᑕᖓᓂᒃ ᕿᓂᕈᑎᓂᒃ ᐃᑲᔪᕐᓗᓂ. 

 
• ᐱᕕᑦᓴᐅᓂᖓᓂ ᑐᓴᕐᑕᐅᑎᑦᓯᒍᒪᕗᖓ ᐃᒫᒃ ᐱᓇᓱᑦᑎᒪᕆᓕᒫᕗᑦ ᑲᒪᔨᒻᒪᕆᐅᑉ ᐊᓪᓚᕕᖓᓂ, 

ᑐᑭᒧᐊᑦᑎᓯᔨᓕᒫᕗᑦ ᐊᒻᒪᓗ ᑐᑭᒧᐊᑦᑎᓯᔨᓄᑦ ᐃᑲᔪᕐᑎᓕᒫᕗᑦ ᐃᓘᓐᓇᑎᒃ ᐱᓇᓱᐊᕐᕕᖏᑦ ᓄᓇᕕᒻᒦᓕᕐᒪᑕ. 
ᓄᓇᕕᒻᒥ ᐳᓖᓰᑦ ᐱᒍᑦᔨᐅᑎᖏᓐᓂᒃ ᑲᒪᔨᕗᑦ ᓄᓇᕕᒻᒧᑦ ᐅᑎᕐᓯᒪᓕᕐᑐᑦ ᐳᕐᑐᓂᕐᓭᑦ ᑲᑎᖕᖓᔩᑦ 
ᑲᒪᔨᒻᒪᕆᐅᓪᓗ ᐊᓪᓚᕕᖓᑕ ᖃᓄᐃᓘᖁᔨᒍᑎᕕᓂᖏᑦ ᒪᓕᑦᓱᒋᑦ. ᐱᒻᒪᕆᐅᕗᖅ ᑲᒪᔩᑦ ᐱᓇᓱᑦᑎᒪᕆᕗᑦ 
ᓄᓇᕕᒻᒦᒋᐊᖃᕐᓂᖏᑦ ᐱᓇᓱᕝᕕᓄᑦ ᑐᓵᓂᐊᕐᒪᑕ ᑕᑯᓂᐊᕐᒪᑕᓗ ᑕᒃᑯᒧᑦ ᐱᔭᕐᓃᓕᐅᒍᑎᐅᔪᓂᒃ 
ᐱᓇᓱᐊᕐᕕᐅᓲᓂᑦ ᓄᓇᓕᓐᓂᓗ ᐱᒍᑦᔨᔭᖏᓐᓂᑦ. 

 
• ᐅᖃᐅᓯᒃᑲ ᐃᓱᓕᒋᐊᕐᑎᓚᒃᑲ ᐅᖃᕐᓗᖓ ᐃᒫᒃ ᐱᓀᓗᑕᖃᑐᐊᕈᑦᓯ ᑲᕙᒫᐱᓯᓐᓂᑦ ᑲᑎᕕᒃ ᓄᓇᓕᓕᒫᑦ 

ᑲᕙᒪᖓᓄᑦ ᐃᑲᔪᕐᑕᐅᒍᑎᒋᒋᐊᓕᓯᓐᓂᒃ, ᐱᒻᒪᕆᐅᕗᖅ ᑕᒪᒃᑯᐊ ᐱᓀᓗᑕᕆᔭᓯ ᑲᑎᕕᒃ ᓄᓇᓕᓕᒫᑦ ᑲᕙᒪᖓᓄᑦ 
ᑐᓴᕐᑕᐅᑎᓗᒋᑦ ᑲᒪᒋᐊᕈᓐᓇᓂᐊᕋᑦᑕ ᐳᕐᑎᓂᕐᓴᓂ ᑲᑎᖕᖓᔨᓂᒃ ᐱᓇᓱᕝᕕᓂᓗ ᑐᑭᒧᐊᑦᑎᓯᔨᓂᒃ 
ᖃᖕᒥᐅᒍᓐᓇᕕᓕᒫᖓᓄᑦ ᖃᓄᐃᓕᒋᐊᕈᑎᐅᓂᐊᕐᑐᓂᒃ ᐱᓇᓱᐊᖃᑎᒋᓗᒋᑦ. ᐃᓚᖓᓂ ᑕᒪᒃᑯᐊ ᐱᓀᓗᑌᑦ 
ᑎᓕᔭᐅᓯᒪᒍᑎᑦᑕ ᑲᒪᒋᔭᕆᐊᓕᑦᑕᓗ ᐅᖓᑖᓃᑉᐸᑑᒐᓗᐊᑦ; ᑭᓯᐊᓂ, ᐊᑐᐃᓐᓇᐅᕕᙯᓐᓇᓲᖑᔪᒍᑦ 
ᓴᐳᑦᔨᒋᐊᕈᑎᓄᑦ ᐱᓪᓗᑯᒋᐊᓕᑦᑎᒍᓪᓗ ᐊᔪᖀᒋᐊᕈᑎᓄᑦ. ᐋᕐᕿᓱᐃᒍᑦᔨᒍᓐᓇᑐᒍᑦ ᑲᑎᖕᖓᓯᒍᑎᓂᒃ 
ᐊᖓᔪᕐᖄᕗᓐᓂᒃ, ᐊᖓᔪᕐᖄᑉ-ᑐᖓᓕᖓᓂᒃ , ᐳᕐᑐᓂᕐᓴᓂᒃ ᑲᑎᖕᖓᔨᓂᒃ, ᑲᒪᒋᔭᖃᕆᐊᓕᓐᓂᒃ ᐱᓇᓱᕝᕕᓂᓗ 
ᑲᕙᒫᐱᒃᑯᓂᓗ ᐃᑦᓯᕙᖃᑎᒌᑦᑐᐃᓇᐅᒍᑎᑦᓴᕗᓐᓄᑦ ᐱᓀᓗᑕᐅᓕᕐᑐᓂᒃ ᑲᑎᒪᒍᑎᖃᕐᓗᑕ   ᐋᕐᕿᓱᐃᒍᑎᑦᓴᓂᓗ 
ᐱᓇᓱᐊᕐᑕᐅᔪᑦᓴᓄᑦ ᐸᕐᓀᒍᑕᐅᓂᖏᓐᓄᓗ ᐱᓇᓱᐊᕐᑕᐅᓯᐊᕈᓐᓇᑐᓕᓐᓂᒃ ᓇᕝᕚᖃᑎᒌᒍᓱᓐᓂᒧᑦ. 

 
• ᖁᕕᐊᒋᑦᓯᐊᑐᐃᓐᓇᑕᕗᑦ ᐊᔪᖀᒋᐊᕈᑎᓂᒃ ᐱᓇᓱᐊᕆᐊᒥᒃ , ᑲᒪᒋᔭᖃᕆᐊᒥᒃ ᐊᒻᒪᓗ ᑲᑎᕕᒃ ᓄᓇᓕᓕᒫᑦ 

ᑲᕙᒪᖓᑕ ᐅᓪᓗᑕᒫᕐᓯᐅᑎᖏᑦᑕ ᐊᐅᓚᑕᐅᓂᖏᓐᓂᒃ ᑲᒪᒋᔭᙯᓐᓇᕆᐊᒥᒃ, ᐱᒻᒪᕆᐅᓂᕐᐹᖓᓗ, ᐊᑐᓕᕐᑎᓯᒋᐊᒥᒃ 
ᐋᕐᕿᓯᒪᐅᑎᑦᓴᓄᑦ ᖃᓄᐃᓘᖁᔨᒍᑎᓂᒃ ᐊᒻᒪᓗ ᐳᕐᑐᓂᕐᓭᑦ ᓄᓇᓕᓕᒫᓪᓗ ᑐᑭᑖᕈᑎᖏᓐᓂᒃ . 

 
• ᓇᑯᕐᒦᒃ. 

